
Sanz presidentea 2009ko Nafarroako eskaintza turistikoaren aurkezpenera bildu da, FITUR azokan

Ernest Hemingway eta entzierroaren simulagailua, Foru Komunitateko erakustokiko elementu nagusiak 

Osteguna, 2009ko urtarrilaren 29a. Miguel Sanz Sesma Nafarroako Gobernuko presidentea FITUR Nazioarteko Turismo Azokako Nafarroako erakustokian izan da gaur eguerdian. Bertan, 2009ko Nafarroako eskaintza turistikoa eta “Maneras de vivir” (Bizitzeko erak) publizitate kanpaina aurkeztu dituzte.
Gaur Foru Komunitatearen Eguna izan da azokan, eta Sanz presidenteaz gain, honako hauek ere bildu dira bertara: Juan Ramón Corpas Mauleón Kultura eta Turismo Departamentuko kontseilaria, Alberto Catalán Higueras Erakundeekiko Harremanetarako eta Gobernuaren Eledunaren Departamentuko kontseilaria, Laura Alba Cuadrado Herri Lan, Garraio eta Komunikazio Departamentuko kontseilaria, Yolanda Barcina Angulo Iruñeko alkatea, Elena Torres Miranda Nafarroako Parlamentuko presidentea, Foru Ganberako Mahaiko eta Eledunen Batzarreko kideak, eta Nafarroak Madrilen dituen ordezkariak 
Sanz presidentea Foru Komunitateko elementu erakargarriei buruz mintzatu da: paisai aberastasuna, ondare kulturala, gastronomia, Senda Viva, Larra-Belagua, Sanferminetako Zentroa, lasterketa zirkuitua, edo Arellanoko etxaldea, besteak beste. “Nafarroak Espainiako tren-makina izan nahi du, baina ez du kanpoan egon nahi”- adierazi du Miguel Sanzek; izan ere, gaineratu duenez, “Estatu Batuetan zerbait bagara, Espainiako parte garelako da”. Azkenik, FITUR azokako bisitariei gonbit egin die Nafarroako erakustokira bertaratzeko. 

Corpas kontseilariak, berriz, turismoaren sektoreak azkeneko urteetan egindako ahalegina azpimarratu du, eta gainera, “Bizitzeko erak” kanpaina aurkeztu du. Beste administrazio batzuekiko lankidetza ere azpimarratu du, eta zenbait proiektu aipatu ditu (Andelos edo Artaxoako Zentroa, besteak beste). Azkenik, ondareari buruzko plana (PSNrekin hitzartu dutena) eta Iruñeak turismoari begira duen garrantzia ekarri ditu gogora. 

Yolanda Barcina alkateak, berriz, Iruñea 2016ko europar kulturaren hiriburu izatearen aldeko apustua azpimarratu du, eta sektoreak hiriburuaren balioak (batik bat sanferminak) aprobetxatu behar dituela adierazi du. 

Azkenik, Elena Torres Parlamentuko presidenteak arrakasta opatu dio turismoaren sektoreari. 

Nafarroako eskaintza turistikoa eta “Bizitzeko erak” kanpaina aurkeztu ondoren, nafar produktuen dasta egin dute. 

Arratsaldean, hainbat aurkezpen eginen dituzte Nafarroako erakustokian: Dinamic Eventos turismo enpresa, Donejakue Bideko Ardoaren Ibilbidea, krisiaren aurkako berritasunak (Incoming Navarra), sanferminetako programa berezia Errusiako merkaturako, Iratiko Oihana, edo Erdialdeko Ardoaren Ibilbidea. Gainera, aurtengo FITUR azokan modu berezian sustatzen ari dira Iruñea 2016ko europar kulturaren hiriburu izateko hautagaitza. 

Bestalde, Estatuko Administrazioko arduradunek eta Nafarroa, Aragoi, Errioxa, Euskadi, Gaztela eta Leon, Galizia, Asturias eta Kantabriako arduradunek urteko esku-hartze plana izenpetu dute, 2009an Donejakue Bidea turismoaren ikuspuntutik sustatzeko eta merkaturatzeko. Hitzarmenari jarraiki nazioarteko publizitate kanpaina eginen dute, elkarrekin. Guztizko kostua milioi bat eurokoa izanen da, eta erdia Turespañak ordainduko du. Kanpaina Japonia, Kanada, Mexiko, Eskandinavia eta Estoniako on-line hedabideei eta Eskandinavia eta Kanadako ohiko hedabideei begira antolatuko dute, batik bat. Gainera, Turespañak Donejakue Bideari buruzko berariazko azterlana eginen du 2009an, datorren Urte Santuari begira. Gehienezko kostua 120.000 eurokoa izanen da. Honako hauek ere aurreikusten dituzte: Kanada eta Poloniako kazetariak trebatzeko bidaiak; prentsa espezializaturako aurkezpenak Kopenhagen eta Helsinkin; edo marketin ekintza zuzenak. Bestalde, Donejakue Bideari buruzko kultur egitaratua landuko dute, eta produktua nazioarteko azoketan aurkeztuko dute.
Gainera, 2009an Espainiako Pirinioak turismoaren ikuspuntutik sustatzeko urteko plana ere izenpetu dute aurtengo FITUR azokan, Nafarroa, Aragoi eta Kataluniako Autonomia Erkidegoek eta Estatuko Administrazioak (Merkataritza eta Turismoko Estatu Idazkaritzaren bidez). Hitzarmenari jarraiki sustapen ekintzak eginen dituzte, Espainiako Pirinioek “Pirineos” markaren baitan leku handiagoa izan dezaten sustatzeko, natur eta kirol turismoan espezializatutako handizkako saltzaileen eta bidaia agentzien programazioetako jomuga turistiko gisa. Gainera, Italiako profesionalei marka aurkeztuko diete, hiru erkidegoak nazioarteko azoketara joanen dira, trebakuntza bidaiak sustatuko dituzte, marketin ekintza zuzenak eginen dituzte, eta hainbat material prestatuko dituzte (inprimatuta eta ikus-entzunezkoak). Nazioarteko publizitate kanpaina egiteko aukera ere badago.
Ernest Hemingway eta entzierroaren simulagailua, Nafarroako erakustokiko elementu nagusiak 
Nafarroako erakustokiak 500 metro koadro ditu, eta diseinatzeko, 2009an Foru Komunitateko turismorako garrantzitsuak izanen diren hiru gai hartu dituzte kontuan: “Navarra. Maneras de Vivir” (Nafarroa. Bizitzeko erak) turismo kanpainaren aurkezpena, Hemingway Urtea, eta 2016ko Europako hiriburutzarako Iruñea-Torun hautagaitzaren sustapena.

2009ko berritasunetako bat Ernest Hemingway idazlearen tamaina errealeko eskultura da (idazleak Nafarroara eginiko azken bisitaren 50. urtemuga beteko da aurten, hain zuzen). Eskulturak 185 zentimetroko altuera du, 240 kilo pisatzen ditu (gutxi gorabehera), eta Funesko José Javier Doncel-ek egin zuen. Eskultura Gaztelu Plazako Cafe Iruñari esker dago Nafarroako erakustokian. Hain zuzen ere, 2007az geroztik eskultura Gaztelu Plazan dago, Hemingwayren Txokoa esaten dioten lekuan.

Bestalde, Nafarroako erakustokian sanferminetako entzierroaren ibilbidea egin daiteke modu birtualean, Proevent enpresak garatutako sistemaren bitartez. Simulagailu birtuala prototipo bat da, eta laster egiteko zinta bat eta kasko bat ditu. Hala, erabiltzaileek entzierroa bizi dezakete, modu birtualean betiere. 
Musikari dagokionez, aurtengo azokan Azkoiengo txaranga ari da emanaldiak eskaintzen, ostegunetik igandera. Nafarroako musika eta folklore tipikoa, hain zuzen. 

Erakustokiak hainbat eremu ditu. Hala, erakunde eremuan erakusmahai bat dago, turismoa sustatzeko materiala banatzeko, eta baita pantaila bat ere, ikusizkoak proiektatzeko. Profesionalen eremuari dagokionez (“Nafarroako turismoaren sektoreko profesionalak”), berriz, bertan sektoreko enpresak daude.

Eremu nagusian biltegiak eta dasta-taberna daude. Taberna behe solairuan dago, eta Cadreitako Marisol jatetxeko catering taldea ari da bertan. Bestalde, Nafarroako hainbat enpresak dute lekua erakustokian, beren produktuekin: Arbizu, SA (hestebeteak eta artisau pateak), Mitxel Etxenike (ahatetik ateratako produktuak), Bodegas Julián Chivite, Bodegas Ochoa, Bodegas Pagos de Araiz, Bodegas Príncipe de Viana, Bodegas de Sada, Bodegas Señorío de Otazu, eta Viñedos y Bodegas Alconde. 
Horrez gain, erakustokiak 25 metro karratuko eremua du aurkezpenetarako. Solairugainean dago eta lanerako bi bulego eta prentsa aretoa ditu. 

Aurkezpen profesionalak atzo hasi ziren, eta nazioarteko turismo eragileen politikari buruzko bost aurkezpen egin zituzten. Hala, TMC, BZ.com, Interface Tourism eta Adam Integrated Communications enpresek Nafarroak jomuga turistiko gisa duen ahalmena azaldu zuten, hainbat txostenen bidez. Era berean, Herbehereetako, Alemaniako, Frantziako eta Italiako merkatuen joeren berri eman zuten, hurrenez hurren.

Sustapen kanpaina
“Nafarroako Erresuma. Aniztasunaren Lurraldea” marka turistikoaren pean Nafarroako Gobernuak abian jarri duen sustapen turistikorako kanpaina berriak “Nafarroa, bizitzeko erak” du izena, eta funtsezko elementu bat du: Nafarroari buruzko argazkiak. Bisitariek egindako argazkiak dira, bisitariek eurek Interneteko web 2.0 sare sozialetan ipinitako argazkiak (Flickr, Picasa, Facebook edo Tuenti-n, besteak beste). 

Kanpainaren bidez agerian jarri nahi dute eskarmentua dela Foru Komunitateak eskaintzen duena hobekien balioesteko modua. Gainera, eskerrak eman nahi dizkiete Nafarroa bisitatu duten pertsonei, eta aisia eta turismoa ulertzeko hainbat modu gozagarri daudela azpimarratu nahi dute. Era berean, norberak dituen interes pertsonalak eta Nafarroa era askotako lurraldea dela ere azpimarratu nahi dute.
Publizitate kanpainako irudi nagusia argazki bat da. Bertan Jaime Moral Blanco ageri da, 28 urteko Valladolideko gaztea, nafar Pirinioetako mendi baten tontorrean salto egiten. Haren atzean beste mendi batzuetako gailurrak eta zeru urdina ageri dira.
Nafarroan egindako egonaldian, Jaime Moralek hainbat argazki atera zizkien eskualdeko paisaiei, eta ondoren, horietako batzuk Flickr-en ipini zituen. Publizitate kanpainan parte hartzeko proposatu ziotenean harritu egin zen. Nafarroan egin zuen egonaldian naturak erakarri zuen gehien.
Prentsako ikusizkoetan Foru Komunitateko produktu turistikoen argazkiak daude, eta telebistako iragarkietan, berriz, Leño taldearen “Maneras de Vivir” (“Bizitzeko erak”) abestia erabili dute. 

Komunikazio sorkuntza berria ez da aldendu 2005ean ezarritako ildo estrategikotik; beraz, mezu guztiak, orokorrak zein berariazkoak, urte horretan gauzatzen hasi ziren Marketin Turistikoko Plan Integralean definitutako estrategiaren mende daude. Foru Komunitateko indargune nagusiak natura zaindua, ondo gordetako kultur ondarea, berezko gastronomia, ardoa, festak eta jende abegitsua dira.
FITURen esparruan 2009ko turismo aldizkaria ere aurkeztu dute (63 orrialde). Bertan publizitate berria sartu dute eta Nafarroako 2009ko berritasunak eta “leku miragarriak” bildu dituzte. Foru Komunitateko biztanleek eta bisitariek bozketa bidez aukeratutako hogeita hamar norakoak dira, hain zuzen. Honako hauek ere bildu dituzte aldizkarian: iaz Nafarroaren berri eman zuten azoken laburpena, informazio turistikoa, ostatuen gida, eta inbertsioak. Gainera, kultur eta landa turismoko proposamenak ere egin dituzte argitalpenean eta aipamen berezia egin diete Iruñeari, turismo aktiboari eta hegaztien behaketari. Lehenengo edizioan 7.000 ale argitaratu dituzte.
Oharra: www.navarra.es webguneko “Berriak” atalean prentsa ohar honi buruzko argazkiak daude.

